
1 �1‑2  Nakaeya Poloꞌna Yisasi Kalaisi ke neꞌafukeno Anumaya 
Kotiꞌa nehaikeno aliꞌyaꞌale hunateꞌnikeꞌna nakaeyaꞌae Timotiꞌa 

nakanaꞌnimoꞌae mani avo kataꞌa Kolosi kumate maiꞌnetapa Yisasife 
afitapa lapaipafi maleꞌnaya nepu laꞌasakitapaleka avo kataꞌa nelapamuꞌae. 
Anumaya Kotiꞌa Afotimoꞌa vaya alino kayone hu yaꞌae lapaipa falu 
lahapaisea yaꞌae lapamise.

Kolosi kumate vayaꞌmoki lamake huꞌa Yisasife afiꞌa apaipafi maleꞌnae.
3  Inaki laꞌakaeya lapaꞌkaeyafe Anumayamoteka ke hutaꞌa afikekefena 

miꞌko afina lapaꞌkaeyafe laꞌakesa neꞌafitaꞌa lusi amuse nehutaꞌa Anumaya 
Kotiꞌa Anumayati Yisasi Kalaisi Afoꞌamoteka ke huta afineꞌkoꞌae. 
4‑5 Lapaꞌkaeyafe inake huꞌa lapavake haketaꞌa laꞌakaeya afiꞌnoꞌae. 
Anumaya Koti lamake ke Yisasife kanale ke lahapapaiꞌnaya ke ako fole 
aiketapa afiꞌnetapa Yisasiꞌa hulateꞌnea yafe afitapa lapaipafi maleꞌnetapa 
Anumaya Kotiꞌa koꞌkuꞌnapi lapamisea yaꞌmo ke afitetapa lapame atiti 
hutapa maiꞌnae. Lapame atiti nehaya yafe Yisasi Kalaisife afitapa 
lapaipafi maleꞌnetapa miꞌko Yisasife afiꞌa apaipafi maleꞌnaya vayaꞌaife 
lahapau lapayamopafati nelahapaiye. Laꞌakaeya ani kava nehaya yafe 
Anumayamoteka amuse yapati ke hutaꞌa afineꞌkoꞌae. 6  Yisasiꞌa hulateꞌnea 
yaꞌmoꞌke lapaꞌkaeyate kanale ke eno fole aiketapa Anumaya Koti vaya 
alino kayone nehea yaꞌae afitapa alakepa huꞌnaya afina aepa hetapa 
kanale mai auꞌava yatapi alitapa fole aiꞌnakeꞌa meni miꞌko koteka ani ke 
huꞌa hapaꞌnepaikeꞌa lusi ve aꞌneꞌmoki ani ke afiꞌa apaipafi maleteꞌa aꞌkame 
neꞌmaleꞌa lapaꞌkaeya huꞌnaya kava huꞌa kanale mai auꞌava yaꞌapi aliꞌa fole 
aiꞌnae. 7 Epafalasiꞌa lapaꞌkaeya alino lapaya hiketapa mani ke afiꞌnae. Ani 
veꞌkamoꞌa Yisasi Kalaisi aliꞌya laꞌakaeya laꞌahaꞌmano miꞌko afina aliꞌya 
neꞌalea veꞌkaketaꞌa akaeyafe lusiya huno nelaꞌahaiye. 8  Epafalasiꞌa eno 

Kolosi
Poloꞌa Lomu kumate nofi nopi maiꞌneno Kolosi kumate maiꞌneꞌa 
Yisasife afiꞌa apaipafi maleꞌnaya vayaꞌaite mani avo kateno Tiꞌkiꞌkasiꞌae 
Onisimasiꞌae anamikeꞌana aliꞌuꞌana apamiꞌnaꞌae. Yisasiꞌa ako faliꞌneapati 
hetiteno koꞌkuꞌnapi haitekeno Poloꞌa 30 kafu akeva maiꞌneno Kolosi ke 
kaꞌne.

lapaꞌkaeya lapavake laꞌahaꞌnepaino inake he “Anumaya Koti Avamuꞌamoꞌa 
hapau apayamopafati nehapaiya yana ako apamiꞌnikeꞌa vayafe hapau 
apayamopafati nehapaiye.” huno ako lahaꞌapaiꞌne.

Anumaya Kotiꞌa Kolosi vaya alino loꞌkiya vaipatesea 
yafe Poloꞌa ke huno Anumaya Kotiteka afineꞌke.

9 Laꞌakaeya ani ke afiꞌnoꞌa afina aepa hetaꞌa lapaꞌkaeyafe laꞌake 
oꞌkanitaꞌa Anumaya Kotiteka ke huta afineꞌkoꞌae. Inake hutaꞌa 
Anumayamoteka afineꞌkoꞌae “Anumaya Koti Fate Akufa Avamuꞌamoꞌa 
kanale lapaipa lapaꞌkesa lapamiteno Anumaya Kotiꞌa nehaiya auꞌava 
yafe lahapaisiketapa afitetapa ani afisaya kemoꞌa lapaipafi lusiya huno 
havaitese.” hutaꞌa afineꞌkoꞌae. 10 Havaiteꞌnisiketapa lapaꞌkaeya utetapa 
hisayateka Anumayamo alakepa vayaꞌa maiꞌnisakeno Anumayamoꞌa 
miꞌko mai auꞌava yatapi aketeno “Nakaeya mafaꞌnemoki apatea kava 
nehuꞌa nahaiya kava nehae.” huteno lusiya huno haise. Miꞌko nehaya 
kavaꞌmoꞌa kanale kavaꞌake fole aisiketapa Anumaya Koti aepaꞌa 
aketetapa akaeyafe afiꞌnaya yatapimoꞌa ala hise hutaꞌa Anumayamoteka 
afineꞌkoꞌae. 11 Anumayamoꞌa ano hale himamu loꞌkiyaꞌafati loꞌkiyaꞌa 
lapamisiketapa loꞌkiya vaitapa maiꞌnisakeno miꞌko kana ya lapaꞌkaeyate 
fole neꞌaisikeno lapaipamoꞌa haleke aike ohisiketapa loꞌkiya lapaipa 
lapaꞌkesale maiꞌnetapa vase hutapa amuse yapi maiꞌnetapa ani kana ya 
atapa akasesaya loꞌkiyaꞌa lapamise hutaꞌa afineꞌkoꞌae. 12  Anumayatimoꞌa 
alino kanale hulapateteno “Lapaꞌkaeya alikae.” huno huꞌnea kanaleꞌnale 
ya alisaya ya ako lapateꞌne. Lapateꞌneanaketapa “Ano hale yapi maiꞌnaya 
vayaꞌae hetitapa alikae.” huno huꞌnea yafe Afotimoteka lusiya hutapa 
amuse huteo. 13  Hokoteta lakaeya Sataꞌa kava yakailateketa hani 
yapi maiꞌnonakeno Anumaya Kotiꞌa ani yapati lavaleno akaiꞌa hau 
ayamopafati nehaiya mafaꞌneꞌamoꞌa kava neꞌyakaiya yapi lavaleno 
lateꞌne. 14 Haoꞌotake yatimoꞌa nofi hulateꞌnikeno Anumaya Koti 
mafaꞌneꞌamoꞌa anifati kalu heno lavalesea miya ataleteno ani nofipati 
ako lavaleteno haoꞌotake yate lahapaove lapatove nehuno aipa falu yapati 
alino atalelateꞌne.

Poloꞌa Kalaisi auꞌava yaꞌae aliꞌyaꞌaꞌaefe huꞌne.
15 Vayaꞌmoki Anumaya Kotina oꞌakaninaꞌmaki akaiꞌa mafaꞌne Yisasiꞌa 

Afoꞌamoꞌae makoꞌke akufa avamete veꞌkala maiꞌnaꞌa yafe Yisasiꞌa 
eno Anumaya Kotina laveliꞌne. Anumaya Koti yake mafaꞌneꞌa Yisasiꞌa 
maiꞌnikeno miꞌko Anumaya Kotiꞌa alo humaleꞌnea yate kava huꞌneno 
alaꞌapi maiꞌne. 16  Yisasiꞌa akaiꞌa miꞌko yana alo humaleꞌne. Koꞌkuꞌnate 
haneꞌnea yaꞌae mopale haneꞌnea yaꞌae vayaꞌmoki neꞌakaya yaꞌae 
noꞌakaya yaꞌae koꞌkuꞌnapi kayo kayo vayaꞌae Sata afeꞌyakaꞌae ala kava 
vayaꞌapiꞌae aise kava vayaꞌae akaiꞌa akike aliꞌa asaka hisaya yafe Yisasiꞌa 

alo humaleꞌne. 17 Miꞌko haneꞌnea ya alo ohuꞌnea afina Yisasiꞌa maiꞌneno 
akaiꞌake miꞌko ya alino kanale huteno noꞌapile noꞌapile apatekeꞌa maiꞌneꞌa 
loꞌkaꞌa aliꞌyaꞌapi neꞌale. 18  Yisasife afiꞌa apaipafi maleꞌnaya vayana 
Yisasi akufaꞌa maiꞌnakeno Yisasiꞌa apaꞌkenopaꞌa maiꞌneno ani vayaꞌaina 
kava yakai neꞌapateno saufa apavamuꞌmo aepaꞌa maiꞌne. Miꞌko yate ala 
veꞌkaꞌapi maisea yafe Yisasiꞌa Anumaya Kotiꞌa yake mafaꞌneꞌa maiꞌneno 
faliꞌnaya vayaꞌaipati hokoteno hetiꞌne. 19 Anumaya Kotiꞌa nehaikeno miꞌko 
loꞌkiyaꞌaꞌae kanale auꞌava yaꞌaꞌae mafaꞌneꞌamopi maleno havaitetekeno 
Anumaya Kotiꞌa miꞌkoꞌa Yisasipi maiꞌne. 20 Maiꞌneno Anumaya Kotiꞌa 
miꞌko mopale yaꞌae koꞌkuꞌnapi yaꞌae Akaeyaꞌae makoꞌke apaipa apaꞌkesale 
maisae huno akesa afiteno Yisasina atalekeno yofo yosale nefalikeno aino 
laꞌkilaviꞌnea kolaꞌamoꞌa miꞌko kame hu auꞌava yaꞌapi alino ataleꞌneanakeꞌa 
Anumaya Kotiꞌae makoꞌke apaipa apaꞌkesale maiꞌnae.

21 Aꞌkeꞌainaka lapaꞌkaeyaꞌae Yisasi Kalaisiꞌae kame faiteꞌnayaꞌmaki 
lapaipa lapaꞌkesaꞌafi kame fai neꞌatetapa haoꞌotake kava maitapa huꞌnae. 
22  Huꞌnayaꞌmaki Yisasiꞌa vaya lakufaꞌae veꞌka yofo yosale hakeno faliꞌne. 
Faliꞌnea yateti Yisasiꞌa lapaꞌkaeya ako alino Anumaya Kotiꞌae makoꞌke 
lapaipa lapaꞌkesa lapamiteno Afoꞌamoteka lapavalesiketapa lapaꞌkaeya 
haoꞌotake kava ohutapa fate akufa vayaꞌa maiꞌnetapa vaya apaulakale 
haoꞌotake yatapi oꞌmale vaya hetitapa maikae. 23  Hetitapa maikayaꞌmaki 
lapaꞌkaeya Yisasife afitapa lapaipafi maleꞌnaya ya atafa hutapa loꞌkiya 
vaiyo. Haviku mako yaꞌmoꞌa lapavayu hisiketapa Yisasiꞌa hulateꞌnea 
yafe lapame atiti nehutapa akeva maiꞌnaya yatapi ataleꞌyafenaki 
maitapa loꞌkiya vaitapa maiyo. Ani kanale ke lahapapaiketapa ako 
afiꞌnaya kemaki nakaeya Poloꞌna ani ke Yisasiꞌa hulateꞌnea yaꞌmo 
kanale keꞌamo aliꞌya veꞌkaꞌa maiꞌneꞌna mako vayaꞌmokiꞌae loꞌkata ani ke 
hapaꞌnepaunanakeꞌa miꞌko mopale vayaꞌmoki afiꞌnae.

Poloꞌa Anumayamo aliꞌya neꞌalino Kolosi vaya hapaꞌmaꞌne.
24 Lapaꞌkaeya lahapaꞌmaesoa yafe nakufa nakafu neꞌkea nopi 

maiꞌnoa yafe lusiya huꞌna amuse nehoe. Yisasife afiꞌa apaipafi 
maleꞌnaya vayaꞌmoki Yisasi akufa maiꞌnakeno Kalaisiꞌa lusi akafu 
kiꞌneanakeꞌna nakaeyaꞌae nakafu neꞌkea yatetina Yisasina akafu 
kiꞌnea ya aliꞌna avaya neꞌaove. 25 Anumaya Kotiꞌa akaiꞌa lapaꞌkaeyafe 
akesa afiteno “Yisasife afiꞌa apaipafi maleꞌnaya vaya hapaꞌmaesana 
veꞌkaꞌapi maiyo.” huno hunatekeꞌna miꞌko Anumaya Koti ke huꞌna fole 
aiꞌna lahapaꞌnepaisuketapa afitapa alakepa hisaya yafe hunateꞌne. 
26  Aꞌkeꞌainaka Anumaya Koti kemoꞌa falaꞌkino haneꞌnikeꞌa miꞌko 
vayaꞌmoki afiꞌa ha oleꞌnayaꞌmaki meni ako fole aikeꞌa Yisasife afiꞌa 
apaipafi maleꞌnaya vayaꞌmoki miꞌko ako afiꞌnae. 27 Anumaya Kotiꞌa akaiꞌa 
nehaiya kava huno Yisasife afita laipafi maleꞌnona vayaꞌmokita mani 
falaꞌkino haneꞌnea ke lahapaiketa neꞌafunakeno Yisasi Kalaisiꞌa laipafi 

maiꞌnea yafe lakaeya henakaꞌa akaiꞌa ano hale himamu loꞌkiyaꞌa haneꞌnea 
kumate uta maisuna yafe akeva huta lame atiti nehune. Ani ke lusi ano 
hale loꞌkiya himamu yaꞌa haneꞌnea keꞌamoꞌa kanaleꞌya huno Isaleli nofi 
oꞌmai vayaꞌai folakapiꞌae eꞌne. 28  Eꞌneanaketa lakaeya Kalaisife huta 
fole neꞌaita makoꞌke makoꞌkeꞌmokitapa lahapaꞌnepauna yafe Anumaya 
Koti aulakale lapavaleta lapatesuna afina Kalaisiꞌae loꞌkatapa vayatama 
maisae huta lakenopafi haleꞌnea ke huta fole neꞌaita miꞌko vayaꞌaife 
“Maitapa halove nehutapa kava yakaiyo.” huta nehune. 29 Ani ke 
nehunaꞌmaki Kalaisiꞌa akaiꞌa miꞌko loꞌkiyaꞌa namiꞌnea loꞌkiyaleti nakaeya 
nayamufa valeꞌna miꞌko ani aliꞌya neꞌaloe.

Lakaeya lame atiti yati alita loꞌkiya vaiꞌneta kasuke ke oꞌafisune.

2 �1 Nakaeya loꞌkiya vaiꞌna lapaꞌkaeyaꞌae Leotisia maiꞌnaya vayaꞌae 
miꞌko nakaeya naukosafi oꞌnakeꞌnaya vayaꞌae lahapaꞌmaesoa yafe 

lusi aliꞌya neꞌaloa aliꞌyafe afisae huꞌnae avo neꞌkaove. 2‑3  Lapaipamoꞌa 
loꞌkiya vaino haneꞌnisiketapa vayatapimokiꞌae makoꞌke lapaipa 
lapaꞌkesale maiꞌnetapa lahapau lapayamopafati nelahapaiya yafe lusi 
aliꞌya neꞌaloe. Makoꞌke lapaipa lapaꞌkesale maiꞌnisakeno Anumaya Kotiꞌa 
Kalaisife falaꞌkino maleꞌnea keꞌa afitapa alakepa hisayana Anumayamofe 
afitapa lapaipafi maleꞌnaya yafe “Alaki lamake ya haneꞌne.” hutapa hisaya 
yafe lusiya huno neꞌnahaiye. Ani falaꞌkino maleꞌnea kemo aepaꞌa Yisasi 
Kalaisiꞌa akaiꞌake maiꞌneanakeno miꞌko akenopafi haleꞌnea akesa neꞌafea 
yaꞌae Anumaya Koti akesafi haneꞌnea yaꞌae akaiꞌa aipafi havaiteꞌne.

4 Haviku mako veꞌkamoꞌa kasuke ke nehuno ake lapavataka huke 
hu ke hisiketapaena oꞌafisaya yafe mani ke neꞌkaove. 5 Lapaꞌkaeyaꞌae 
loꞌkaꞌna oꞌmaiꞌnoaꞌmaki naipa nakesaꞌamoꞌa lapaꞌkaeyaꞌae haneꞌnea yafe 
lapaꞌkaeya Kalaisiꞌa hulateꞌnea yafe afitapa lapaipafi maleꞌnakeno loꞌkiya 
vaiꞌniketapa makoꞌke ya hutapa hetitapa maiꞌnaya lapavake afiteꞌna lusi 
amusetapi nehoe.

Lakaeya Kalaisiꞌae loꞌkaꞌneta maike maike hu lavamu alisune.
6  Lapaꞌkaeya Yisasi Kalaisife “Kava hulato.” hutapa Yisasina lapaipafi 

ako avaleꞌnaya yafe miꞌko ka utetapa hisayateka akaeyaꞌae loꞌkatapa 
veo. 7 Alino lapaya hiketapa afiꞌnaya kava hutapa yosa hafuꞌyaꞌa mopafi 
laviteno atafa huno alaki huliꞌnikeno kosino hanaleka nehaino loꞌkiya 
neꞌvaiya avamete kava heo. Mako anumaya yosamoꞌa no alino loꞌkiya 
vaikeno loꞌkiya vaino nehanea avamete lapaꞌkaeya Kalaisiꞌa hulateꞌnea 
yafe afitapa lapaipafi maleꞌnaya ke atafa hutapa alaki huliꞌnetapa lapame 
atiti nehutapa Anumaya Kotife miꞌko afina hutapa amuse huteo.

8  Haviku mako vayaꞌmoki akufaꞌa oꞌmale keꞌae yasi keꞌae apaꞌkaiꞌapi 
apaꞌkesafati aliꞌa maleꞌa lahapapaisaya kele afitapa apaꞌkame 
malesakeꞌa lapavayu huꞌa nofi nopi lapataleꞌyafenaki maitapa 

halove hupateo. Ani vayaꞌmoki lapaꞌkinakomoki apaꞌku apaꞌkesafati 
havikopa keꞌae koꞌkuꞌnateꞌae mopaleꞌae maiꞌnaya afeꞌyakaꞌai apaipa 
apaꞌkesa aliꞌa lahapaꞌnepaiyaꞌmaki Yisasi Kalaisi ke lahapaꞌnopaiye. 
9 Lahapaꞌnopaiyaꞌmaki miꞌko Anumaya Koti loꞌkiya yaꞌaꞌae kanale auꞌava 
yaꞌaꞌae lusiya huno Yisasi Kalaisi aipafi havaiteꞌne. 10 Havaiteꞌniketapa 
lapaꞌkaeya akaeyaꞌae aita kamatapa maiꞌnaya yafe Anumaya Kotiꞌa 
ani loꞌkiyaꞌaꞌae kanale auꞌava yaꞌaꞌae ako lapamiꞌnikeno lapaꞌkaeyapi 
havaiteꞌnikeno Yisasiꞌa akaiꞌa miꞌko kava vayaꞌae koꞌkuꞌnapi kayo kayo 
vayaꞌae Sata afeꞌyakaꞌae ala kava veꞌkaꞌapi maiꞌne.

11 Maiꞌniketapa lapaꞌkaeya Kalaisiꞌae aita kamatapa maiꞌnaya yafe 
Yuta vayaꞌmoki apaꞌkufa laka nehaya kava huno haoꞌotake kava nehaya 
lapaipa lapaꞌkesa ako laka huno alino ataleꞌne. Ani kavana ameka 
apaꞌkufale haneꞌnikeꞌa vayaꞌmoki apayateti laka nohayaꞌmaki Kalaisiꞌa 
huꞌnea yateti ani haoꞌotake kava nehaya lapaipa lapaꞌkesa ako laka huno 
alino atalekeno lahapaꞌye hu yaꞌmoꞌa loꞌkiyaꞌa oꞌmaleꞌnikeno meni yakai 
olapateꞌne. 12  Yakai olapateꞌneaꞌmaki li falelapataya afina Kalaisiꞌae 
aita kamatapa maiꞌnakeno vaya falikeꞌa ki neꞌapataya kelifi Kalaisiꞌae 
makopi aliꞌa kilapateꞌnakeno “Anumaya Kotiꞌa Kalaisina kelifati ako 
alino hetiteꞌne.” hutapa afitapa lapaipafi maleꞌnakeꞌa li falelapateꞌnaya 
afina Anumaya Kotiꞌa lapaꞌkaeya Yisasiꞌae makopi faliꞌnayapati alino 
hetilapateꞌne. 13  Alino hetilapateꞌneaꞌmaki hokotetapa lapaꞌkaeya Mosese 
ke male maleꞌnea ke oꞌafiꞌnaya Isaleli nofi oꞌmai vayaꞌmokitapa haoꞌotake 
auꞌava kava huꞌnakeno ani kavamoꞌa ako lahapaeketapa faliꞌnae. Ako 
faliꞌnayaꞌmaki Anumaya Kotiꞌa lapaꞌkaeya Yisasiꞌae makopi faliꞌnayapati 
alino hetilapateteno saufa lapavamu lapamiteno Anumaya Kotiꞌa miꞌko 
haoꞌotake yatape ako lahapaove lapatove nehuno aipa falu yapati 
alino atalelapateꞌne. 14 Miꞌko ke male maleꞌnea ke aꞌkame oꞌmaleꞌnona 
yafe ani kemoꞌa kake hulateteno nehuna haoꞌotake yati alino folete 
kamaleꞌneaꞌmaki Anumaya Kotiꞌa ani ke ano kalopataleteno ani kake 
hulateteno latafa huꞌnea ke alino Yisasiꞌa faliꞌnea yofo yosale aino 
asaiteno loꞌkiyaꞌa ako hano hutaleꞌne. 15 Hano hutaleteno Anumaya Kotiꞌa 
Yisasiꞌa yofo yosale faliꞌnea yateti miꞌko Sata afeꞌyakaꞌae kavaꞌapiꞌae miꞌko 
loꞌkiyaꞌapi haneꞌnea yaꞌmo loꞌkiyaꞌapi apaꞌkaseno apaꞌkaeya loꞌkiyaꞌapi 
alino ataleno miꞌko vayaꞌai apaulakale “Sata loꞌkiyaꞌa afa yaꞌkana he.” 
huno apaveliꞌne. Miꞌko Sata afeꞌyakaꞌae kavaꞌapiꞌae apaꞌkaseno apaꞌkaeya 
loꞌkiyaꞌapi alino ataleteno miꞌko vayaꞌmoki apaulakale “Sata yaꞌyaka 
alino afa yaka he.” huno apaveliꞌne.

Lakaeya Kalaisiꞌae ako faliꞌnona yafe ke male 
maleꞌnea kemoꞌa lahaꞌoꞌmaꞌkaiye.

16  Ke male male ke alino hano hutaleꞌnea yafe haviku mako veꞌkamoꞌa 
neꞌyaꞌae liꞌae neꞌnaya yaꞌae hopa kanaꞌae sapati kanaꞌae “Ina kava 

nehutapa ke male maleꞌnea ke aꞌkame noꞌmalae.” nehuno kake hulapate 
yafenaki. 17 Mani akufa yaꞌyaka henakaꞌa vaꞌyi hisea yaꞌmo ameꞌa lave 
neleaꞌmaki Kalaisiꞌa akaiꞌake lamakeꞌa maiꞌne. 18  Mako veꞌkamoꞌa himona 
akeꞌnea yafe huno fole aino lahapaꞌnepaino “Lapaꞌkaeya lapaꞌkaitapi 
lapaꞌkufa avaletapa lavitetapa koꞌkuꞌnapi kayo kayo vayaꞌai apaꞌki 
alitapa asaka heo.” huno hisea kele aꞌkame oꞌmaleo. Aꞌkame malesayana 
amuse yatapi hano huke. Ani akufa vayaꞌmoki haoꞌotake kava nehaya 
apaipa apaꞌkesale neꞌmaiya yafe lusiya huꞌa apaꞌkufa aliꞌa nehaiye. 19 Ani 
vayaꞌmoki Kalaisiꞌae aiꞌa kamaꞌa oꞌmaiꞌnayaꞌmaki lamake lakaeya Kalaisi 
akufaꞌa maiꞌnonakeno Kalaisiꞌa lakaeya kava yakailatesea veꞌkamoꞌa 
lakenopaꞌa maiꞌneno miꞌko akufaꞌa neꞌya amikeno miꞌko laiya layaꞌmo 
auꞌamo lakanuna nu amikeno kanale huno haneꞌnikeno Anumaya Kotiꞌa 
loꞌkiyaꞌaleti akufa alino kanale hikeno koꞌnese.

20 Lapaꞌkaeya Kalaisiꞌae ako faliꞌnakeno miꞌko ma mopafi haoꞌotake 
auꞌava kava nehaya yatapi ako alino ataleꞌne. Ina kava huꞌneaꞌmaki 
naꞌya hiketapa Yisasi ke oꞌafiꞌnaya vayaꞌmoki nehaya kava hutapa 
utetapa nehae? Na kava hiketapa ani vayaꞌai ke male maleꞌnea kele 
aꞌkame maleꞌnae? 21 Inake huno nehe “Lapaꞌkaeya mani ya atafa oheo. 
Mani neꞌya oꞌneo. Mani ya ameꞌko oꞌaleo.” 22  Neheaꞌmaki inani akufa 
ke male maleꞌnea kefi huꞌnea yana lakaeya alita neꞌnopi aliꞌya neꞌalupi 
makaleꞌa fanane huꞌne. Ani ke male maleꞌnea ke vayaꞌmoki apaꞌkaiꞌapi 
apaipa apaꞌkesafi aliꞌa loꞌkiya vaiꞌneꞌa aliꞌa laya nehuꞌa “Ani kele aꞌkame 
maleo.” huꞌa nehae. 23  Lamake “Ani ke male maleꞌnea kemoꞌa akenopafi 
haleꞌnea kekana nehe.” huꞌnonaꞌmaki amekale yafeꞌke nehe. Inake nehae 
“Lakaitike Anumaya Koti aki alita asaka hisuna yaꞌae lakufa avaleta 
lavisuna yaꞌae lahaꞌneꞌmaeye. Lakufa amakisunakeno lahaꞌmakaiye.” huꞌa 
nehayaꞌmaki ani ke male maleꞌnea ke aꞌkame neꞌmalaya kavana lakufa 
aketa lahaꞌye nehuna ya atalesuna yafe lahaꞌnoꞌmaeye.

Lakaeya Kalaisiꞌae faliꞌnonapati ako hetiꞌnone.

3 �1 Anumaya Kotiꞌa lapaꞌkaeyaꞌae Kalaisiꞌae makopi ako alino 
hetilapateteno saufa lapavamu ako lapamiꞌnea yafe lapaꞌkaeya 

koꞌkuꞌnapi haneꞌnea yafe lapaꞌkesa afifi hutapa maiyo. Ani koꞌkuꞌna 
kumate Yisasiꞌa kava yakaisea yafe Anumaya Kotiꞌa aya lamaka aupalika 
haneꞌnea fai mai yate fai maiꞌne. 2  Fai maiꞌneanaketapa miꞌko afina 
lapaꞌkaeya koꞌkuꞌnapi yafeꞌke lapaꞌkesa afifi nehutapa ma mopafi yafe 
lapaꞌkesa oꞌafeo. 3  Lamake lapaꞌkaeya haoꞌotake kava nehaya lapaipa 
lapaꞌkesa ako hano faliꞌneanaketapa kanale hutapa haekafa hutapa 
maisaya lapavamu Kalaisiꞌae falaꞌkino haneꞌniketapa Anumaya Kotiꞌae 
aitapa kamatapa maiꞌnae. 4 Maiꞌnayanakeno Kalaisiꞌa lavamuꞌmo aepaꞌa 
maiꞌneanakeno eno fole aisea afina lapaꞌkaeyaꞌae Anumaya Koti hale 
himamu loꞌkiyaꞌafi utapa maikae.

Lakaeya saufa ve aꞌne maiꞌnone.
5 Ma mopale miꞌko haoꞌotake kava nehaya yatapi hatapa falikeno 

hano hino. Ma akufa auꞌava yafe nehoe aꞌyafa havake. Kumai kava huke 
lapaꞌkufale honiꞌya kava huke haoꞌotake ya huke lapaꞌkufa aketapa 
lahapaꞌye huke makaleꞌa lapaipa lapaꞌkesamoꞌa heꞌnetino haoꞌotake kava 
huke alu veꞌkamo yate aketapa lahapaꞌye huke nehaya kava ataleo. Alu 
veꞌkamo yate aketapa lahapaꞌye nehaya auꞌava kavaꞌmoꞌa ako faliꞌnaya 
vayaꞌaife “Anumayati maiꞌne.” huꞌa apaꞌkisana nefaiya auꞌava kava nehae. 
6  Miꞌko vayaꞌmoki ani kava nehaya yafe Anumaya Kotiꞌa aipamoꞌa haviya 
nehikeno hai neꞌvaiyanakeno keꞌa aliꞌa neꞌatakaya vaya apaꞌkufa apaꞌkafu 
kisea ya ako apamike.

7‑8  Apamikeaꞌmaki hokotetapa lapaꞌkaeya ani vayaꞌae ka utetepa 
nehutapa ani auꞌava kava huꞌnayaꞌmaki meni miꞌko mani kava ataleo 
nehoe. Lapaipamoꞌa haviya nehea yaꞌae lahapai neꞌvaiya yaꞌae vaya 
alitapa haviya huneꞌapataya yaꞌae vayaꞌaife hutapa haviya huneꞌapatetapa 
kamuke neꞌapamakea yaꞌae aꞌyafa nehavaya avakeꞌae lapavayafati 
ohutapa ataleo. 9 Lapaꞌkaeya atafa kena hatetapa atalaya avamete kava 
hutapa lapaipa lapaꞌkesafati aꞌkeꞌainaka huꞌnaya haoꞌotake kava ako 
alitapa ataleꞌnaya yafe Anumayamofe afiꞌa apaipafi maleꞌnaya vayaꞌaina 
lapaꞌkeꞌatike ke huoꞌapateo. 10 Huoꞌapatetapa lapaꞌkaeya saufa kena 
alitapa nehavaiya kava hutapa saufa lapaipa lapaꞌkesa ako aliꞌnakeno 
Anumaya Kotiꞌa ani saufa lapaipa lapaꞌkesa alo hulapateteno miꞌko 
afina Akaeya auꞌava ya lapave neliketapa afitetapa saufa vaya Anumaya 
Kotiꞌkana hutapa maikae. 11 Ani saufa vaya apaote oꞌmaiꞌnayaꞌmaki Yuta 
vayaꞌae Yuta nofi oꞌmai vayaꞌae apaꞌkoya anoꞌa laka huꞌnaya vayaꞌae laka 
ohuꞌnaya vayaꞌae haesa vayaꞌae anupa vayaꞌae miya oꞌali aliꞌya neꞌalea 
vayaꞌae miya neꞌalea aliꞌya neꞌalea vayaꞌae loꞌkaꞌa makopi maiꞌnayaꞌmaki 
miꞌkoꞌamoki makoꞌke apaipa apaꞌkesale maiꞌneꞌa makoꞌke avamete 
maiꞌnakeno Kalaisiꞌa akaiꞌake alaki veꞌkati maiꞌneno miꞌko vayaꞌmokita 
laipafi maiꞌne.

Vayafe lahapau lapayamopafati lahapaino.
12  Anumaya Kotiꞌa lapaꞌkaeyafe haikeno hapali maleꞌnea vayaꞌmokitapa 

haoꞌotake kava ohutapa fate akufa vayaꞌa maiꞌnakeno lapaꞌkaeyafe hau 
ayamopafati nehaiya nofi vayaꞌa maiꞌnaya yafe lapaꞌkaeya saufa kena 
alitapa nehavaiya kava hutapa ma akufa auꞌava kava heo nehoe. Mako 
vayafe lahapau hupatetapa alitapa kayone hu neꞌapatetapa lapaꞌkaitapi 
lapaꞌkufa avaletapa ohaitapa miꞌko vayaꞌaitena kanale kavaꞌake 
huneꞌapatetapa lapaꞌkaeya lahapafaiꞌa lahapaesaya vayaꞌaina lahapai 
vai oꞌapateo. 13  Lapaꞌkaeya folakapati mako veꞌkamoꞌa vayaꞌa haoꞌotake 
kava hutesikenoꞌaena vase huno alaku huno maiꞌneno ani haoꞌotake 

yaꞌa Anumayamoꞌa haoꞌotake yatape lahapaove lapatove nehuno aipa 
falu yapati alino atalelapateꞌneanaki lapaꞌkaeya ani kava hutapa ani 
veꞌkae “Kahaove katove nehuꞌna naipa falu yapati aliꞌna atalekateꞌnoe.” 
hutapa heo. 14 Lahapau lapayamopafati nelahapaiya kavaꞌmoꞌa miꞌko 
kanale auꞌava kavana ano akaseno haneꞌniketa kenati ano atafa hise 
nehuta lafafafi nofi aonakeno atafa nehea kava huta lahau layamopafati 
nelahaiya yaꞌmoꞌa miꞌko kanale auꞌava kava atafa huno alakepa 
huꞌnisikeꞌa loꞌkaꞌa aliꞌya alisae. 15 Kalaisiꞌa lapaipa falu hisea ya ako 
lapamikeno ani yaꞌmoꞌa lusiya huno kava hulapateꞌnisiketapa keꞌa afeo. 
Makoꞌke lapaipa lapaꞌkesale maisaya yafe Anumaya Kotiꞌa lapaꞌkaeyafe ke 
hiketapa eꞌnayanaketapa makoꞌkeꞌake Kalaisi akufaꞌa maiꞌnayanaketapa 
miꞌko afina Anumaya Kotiteka ke nehutapa amuseꞌa huteo. 16  Kalaisiꞌa 
huꞌnea ke lapaꞌkaeya lapaipafi malesakeno loꞌkiya vaino haneꞌnisiketapa 
ani apaꞌkenopa haleꞌnea kanale ke lapaꞌkaeya nepu lapasaki alitapa 
apaya nehutapa kanale auꞌava ya hisaya yafe hapaꞌnepaitapa lapaꞌkaeya 
lapaipafati yakame nehutapa Anumaya Kotife amuse huneꞌatetapa 
Anumaya Kotife yakame nehaya yakameꞌae Fate Akufa Avamuꞌamoꞌa 
lapaipafi lahapapaisea yakameꞌae nehutapa yakamefati Anumayamo 
aki alitapa asaka heo. 17 Yisasi Kalaisiꞌa hulateꞌnea yafe miꞌko ke nehaya 
yatapifiꞌae aliꞌya neꞌalea yatapifiꞌae miꞌko afina Anumayati Yisasi aki 
alitapa asaka nehutapa Anumaya Kotife amuse huteo.

Ve alaveꞌae mafaꞌneꞌapiꞌae maisaya auꞌava ke.
18  Lapaꞌkaeya aꞌnemokitapa anautapimoki apaiyaꞌafi maiꞌnetapa 

apaꞌkaeya ke afitapa apaꞌkame maleo. Ani akufa auꞌava kavaꞌmoꞌa 
Anumayamo aulakale kanale kava haneꞌne.

19 Vemokitapa aꞌnetape lahapau lapayamopafati nelahapaisiketapa 
hapai vaisaya ke oꞌapamaꞌkeo.

20 Mafaꞌneyakamokitapa itatapi afotapimoki miꞌko hisaya ke afitetapa 
apaꞌkame maleo. Ani kavafena Anumayamoꞌa lusiya huno nehaiye.

21 Afoꞌapiꞌmokitapa mafaꞌneyakatapimoki afiꞌa apavuya hisaya ke miꞌko 
afina oꞌapamaꞌkeo. Miꞌko afina ke apamaꞌkisayana apaipa afiꞌa haviya 
hukae.

Aliꞌya vayaꞌae kava vayaꞌapimokiꞌaefe huꞌne.
22  Miya oꞌali aliꞌya vayaꞌmokitapa kava vayatapimoki hisaya ke 

afitetapa miꞌko ke aꞌkame maleo. Haviku “Nakaeyafe ‘Kanale aliꞌya veꞌka 
maiꞌne.’ huno hise.” hutetapa kava veꞌkamo aulakaꞌaleꞌke aliꞌya neꞌalitapa 
aluleka uꞌnisiketapa aliꞌya oꞌaliꞌyafenaki Anumayamofe koli nehutapa 
lapaipamoꞌa alakepa huno haneꞌnisiketapa miꞌko afina kanale aliꞌya 
aleo. 23  Miꞌko aliꞌya neꞌalea aliꞌya alitapa loꞌkiya vaitapa aleo. “Mopale 
vayaꞌai aliꞌya noꞌalunaꞌmaki Anumayamo aliꞌya neꞌalune.” hutapa heo. 

24 Lapaꞌkaeya ako afiꞌnae Anumayatapi Kalaisiꞌa lapaꞌkaeya kava veꞌka 
maiꞌneno henakaꞌa ani aliꞌyatapileti miya lapamisea yana koꞌkuꞌnapi 
ako lapateꞌne. 25 Lapateꞌneaꞌmaki mako veꞌkamoꞌa haoꞌotake auꞌava kava 
huꞌniseana ani yateti havi miyaꞌa ako amikeaꞌmaki Anumaya Kotiꞌa miꞌko 
afina makoꞌke avamete maleno kake hupateteno miyaꞌapi alino faꞌko 
huke.

4 �1 Lapaꞌkaeya kava vayaꞌmokitapa aliꞌya vayatapi alakepa kavaꞌake 
huneꞌapatetapa yakaipateo. Lapaꞌkaeya ako afiꞌnae lapaꞌkaeyaꞌae 

kava veꞌkatapi koꞌkuꞌnapi maiꞌne.

Anumayamoteka afineꞌketapa alakepa kava 
hutapa loꞌkiya vaitapa utetapa heo.

2  Lapaꞌkaeya Anumayamoteka miꞌko afina ke hutapa afineꞌkaya ya 
atafa hutapa alaki huleo. Anumayamoteka afikekefena lapau kalaꞌkala 
ohutapa lapaꞌkesa afitapa alakepa hunetapa Anumayamofe amuse 
nehutapa afikeo. 3‑4 Lakaeya lahaꞌmaesea yafe lakaeya keꞌa huta fole 
aisuna ka lavelisea yafe Anumaya Kotiteka ke hutapa afikeo. Kalaisi ke 
aꞌkeꞌainaka huno falaꞌki maleꞌnea ke nakaeya huꞌna fole aiꞌnoa yafe nofi 
hunateꞌnakeꞌna makoꞌae Anumayamoꞌa haisea kava huꞌna ani ke huꞌna 
aepaꞌa huꞌna haleꞌna fole aisoa nakesa nehiki Anumayamoteka ke hutapa 
afikeo.

5 Yisasi ke oꞌafiꞌnaya vayafe lapaꞌkesa afifi nehutapa alakepa kavaꞌake 
nehutapa ka utetapa heo. Apaꞌkaeyaꞌae loꞌkatapa maiꞌnetapa Yisasi ke 
hapapaiyo. 6  Hapapaisaya kemoꞌa miꞌko afina kanale hakaꞌake hisea 
keꞌake nehisakeꞌa miꞌko vayaꞌmoki lapafikesaketapaena kanale keꞌake ke 
anonaꞌapile hapapaiyo.

Poloꞌa Tiꞌkiꞌkasiꞌae Onisimasiꞌae hunatekeꞌana Kolosi kumate uꞌnaꞌae.
7 Tiꞌkiꞌkasiꞌa nakaeya neꞌmauva navake lahapapaike. Ani veꞌka lakaiti 

nelahaiya lakanatimoꞌa Anumayamo aliꞌyate miꞌko afina kanaleꞌya 
huno neꞌalea veꞌkaꞌae loꞌkataꞌa aliꞌya aliꞌnoꞌae. 8  Lakaeya neꞌmauna 
kava lapaꞌkaeya lahapapaisea yaꞌae lapaipa alino loꞌkiya vailapatesea 
yaꞌae hutokeno lapaꞌkaeyate eꞌne. 9 Nakaeya Onisimasina Tiꞌkiꞌkasiꞌae 
hunatesukeꞌana ukaꞌae. Onisimasiꞌa miꞌko afina kanaleꞌya huno 
neꞌmaikeꞌna nakaeya neꞌnahaiya lakanatimoꞌa lapaꞌkaeya kumate 
veꞌkalanakeꞌana male fole neꞌaiya yaꞌmo avake lahapapaikaꞌae.

Poloꞌa Kolosi maiꞌnaya vayaꞌaife huno falu fala hupateꞌne.
10‑11 Alisataꞌkasiꞌa nakaeyaꞌae nofi nopi maiꞌnoꞌa veꞌkaꞌae Maꞌkiꞌa 

Panapasi nefoꞌamoꞌae Yisasi hamoꞌamoꞌa mako akiꞌa Yasatasiꞌae 
lapaꞌkaeyafe huꞌa falu fala hunelapatae. Ani vayaꞌamokike Yuta 
vayapati nakaeyaꞌae uꞌeꞌa nehuꞌa Anumaya Koti kava yakaipatesea ke 

hapaꞌnepaiye. Nakaeya nahaꞌneꞌmakeno naipamoꞌa kanale nehe. Maꞌkiꞌa 
lapaꞌkaeyate vaꞌyi hisiketapaena nakaeya lahapapaiꞌnoa kava hutapa 
avaletapa alakepa hutapa ateo.

12  Epafalasiꞌa lapaꞌkaeya kumate veꞌkakeno lapaꞌkaeyafe huno falu fala 
hunelapate. Ani veꞌka Yisasi Kalaisi aliꞌya veꞌkakeno miꞌko afina lapaya 
hisea yafe Anumaya Kotiteka inake huno afineꞌke “Anumaya Koti nehaiya 
kavaꞌa afiꞌa alakepa huteꞌa loꞌkiya vaiꞌa hetiꞌa alakepa huꞌa maisae.” huno 
Anumaya Kotiteka afineꞌke. 13  Afineꞌkekeꞌna akaeya Leotisia kumate 
vayaꞌae Hielapolisi kumate vayaꞌae hapaꞌmaesea yafe lusiya huno aliꞌya 
neꞌalikeꞌna akeꞌna alakepa huꞌna aketeꞌna huꞌna fole aiꞌna lahapaꞌnepauve. 
14 Luꞌkuꞌa lahau layamopafati nelahaiya Tota veꞌkaꞌae Timasiꞌae 
lapaꞌkaeyafe huꞌana falu fala hunelapataꞌae.

15 Leotisia kumate maiꞌnaya nepu nasakiꞌae Nifaꞌae akaeya nopi 
aliꞌa atalu huꞌneꞌa Yisasife afiꞌa apaipafi maleꞌnaya vayaꞌaina nakaeya 
Poloꞌna huꞌna falu fala hupatoki hapapaiyo. 16  Lapaꞌkaeya mani avo 
ako hapaliꞌnisutapaena Leotisia kumate maiꞌneꞌa Yisasife afiꞌa apaipafi 
maleꞌnaya vayaꞌaite atalekeno vinakeꞌa apaꞌkaeyaꞌae hapaliꞌa afiteꞌa 
apaꞌkaeya apamiꞌnoa avo ani kava huꞌa lapaꞌkaeya lapamisaketapa 
hapalitapa afeo. 17 Lapaꞌkaeya Aꞌkipusina inake hutapa hapaiyo 
“Anumayamo kamiꞌnea aliꞌyana alakepa huꞌka aliꞌka avayao.” hutapa 
hapaiyo.

18  Mani ke mako veꞌka hapaukeno ako kaꞌneaꞌmaki lapaꞌkaeyafe 
huꞌna falu fala hulapatoa ke nakaeya Poloꞌna nakaiꞌni nayapati kaꞌnoe. 
Kaꞌnoaꞌmaki nakaeya nofipi maiꞌnoa yafe lapaꞌkaeya lapaꞌkesa afitapa 
nameo. Anumaya Kotiꞌa vaya alino kayone hu yaꞌamoꞌa lapaꞌkaeyaꞌae 
hanese. 

